
AS FONTES DO PROXECTO RÍOS

No ano 2000, ao abeiro da normativa eléctrica, proliferaron en Galiza as
intencións de poñer os nosos ríos ao servizo da produción de electrici-
dade. Constituíu o maior atentado para os ecosistemas fluviais e repre-
sentou a definitiva sentenza para a vida dos nosos ríos. ADEGA fixo un
importante esforzo para dar a coñecer á poboación en xeral este atentado
contra o noso medio natural e impulsou, xunto con outros colectivos so-
ciais, a Iniciativa Lexislativa Popular en Defensa dos Ríos, que supuxo
a recollida de 40.000 sinaturas validadas diante do Parlamento, conque-
rindo a aprobación dunha lei de protección fluvial.

O Proxecto Ríos xorde en Catalunya no ano 1997 da man daAssociació
Hàbitats, e foi en 2004 cando ADEGA comezou a promover esta iniciativa
de educación e voluntariado ambiental en Galiza, mediante a colabora-
ción da Fundació Territori i Paisatge. Na actualidade o proxecto conta co
financiamento de Augas de Galicia e con colaboracións da Confederación
Hidrográfica Miño-Sil. Ao longo destes anos, o Proxecto Ríos ten aumen-
tado o seu caudal a través de programas específicos entre os que des-
tacan os Campos de voluntariado ambiental do río Tea, centrados na
eliminación de especies exóticas invasoras, a creación da Rede de cus-

todia fluvial Ulla Umia Lérez ou as Limpezas simultáneas de ríos, onde
a custodia fluvial é a ferramenta central.

PERO QUE É O PROXECTO RÍOS?

O Proxecto Ríos é un programa de educación e voluntariado ambiental
que basea o seu labor en tres piares fundamentais: a importancia da
educación ambiental para dar a coñecer os ecosistemas acuáticos e pro-
mover comportamentos que redunden na súa conservación; a constancia
do traballo co voluntariado ambiental que se fai responsábel dun treito
de río; e o fomento da participación cidadá como ferramenta fundamental
que permita camiñar cara a unha sociedade máis sensibilizada e capa-
citada para emprender accións de protección e mellora destes ecosiste-
mas.

A participación no Proxecto Ríos, tanto a nivel particular como de dife-
rentes entidades, concrétase na realización de dúas inspeccións anuais
de río, unha na primavera e outra no outono. As inspeccións consisten
na análise das características biolóxicas, físico-químicas, hidromorfo-
lóxicas e patrimoniais dos ecosistemas fluviais, empregando os mate-
riais proporcionados de forma gratuíta polo Proxecto Ríos. Cos datos

PROXECTO RÍOS,
DEZ ANOS UNINDO RÍOS E PERSOAS

LITORAL

En 2004 o Proxecto Ríos, coordinado en Galiza por ADEGA, comeza a súa andaina coa firme intención de divulgar a situación
ambiental dos cursos fluviais, contribuír a incrementar a concienciación ambiental a través da participación cidadá e achegar
solucións aos problemas asociados á auga e aos ríos, así como converterse nun referente nos programas de educación e
voluntariado ambiental. Logo de dez anos fluíndo, o proceso de implantación e de consolidación do Proxecto Ríos en Galiza
non puido ser máis positivo. Durante este período, o interese dos grupos de voluntariado ambiental, base do Proxecto Ríos,
por participar e formar parte desta rede ten sido progresivo e constante.

A Limpeza simúltanea de ríos ten levado a milleiros de persoas e colectivos de toda Galiza a retirar toneladas de lixo dos nosos cursos fluviais.

obtidos elabórase anualmente o Informe do estado de saúde dos ríos
galegos.

O voluntariado ambiental do Proxecto Ríos é a peza fundamental desta
iniciativa. Sen o seu labor, o proxecto non tería acadado a actual reper-
cusión e, grazas á súa participación, teñen aumentado e diversificado as
propostas e accións desenvolvidas nos ecosistemas fluviais.

O voluntariado participante conta cun material específico para o desen-
volvemento das actividades de inspección de río. O material gratuíto para
os grupos consta de fichas de identificación de flora e fauna, manual de
inspección básica de río e reactivos químicos para a análise da calidade
da auga. 

Ademais, editáronse tres cartaces sobre diferentes aspectos dos ecosistemas
fluviais: Biodiversidade, Macroinvertebrados e Zonificación legal dos ríos.

DEZ ANOS DE INFORMES ANUAIS

Un dos compromisos que adquire o voluntariado á hora de participar no
Proxecto Ríos é o de enviar os resultados das súas inspeccións á coor-
dinación do proxecto. Con estes datos, desde o Proxecto Ríos, realízase
un tratamento estatístico para concluír cal é o estado xeral dos ríos es-
tudados polo voluntariado participante. Este traballo ten, por unha banda,
o obxectivo de poñer en valor as actividades de inspección que realiza
o voluntariado e, por outra, informar a sociedade do estado de saúde ou
da calidade dos nosos ecosistemas fluviais.

Como resumo dos informes realizados até o de agora, podemos dicir en
xeral que os ríos inspeccionados están ben no seu nacemento e van em-
peorando a medida que pasan por entidades de poboación. Aínda así, e
despois de dez anos de informes, concluímos que os ríos teñen mello-
rado en canto á súa calidade da auga e teñen empeorado en canto á si-
tuación do bosque de ribeira.

FORMACIÓN

A formación do voluntariado ambiental que participa no Proxecto Ríos é
unha prioridade xa que as persoas que van saír ao río deben estar ca-
pacitadas para desenvolver a súa tarefa. Por este motivo, o voluntariado
participante recibe unha formación xeral sobre o Proxecto Ríos, así como
unha formación específica sobre outras cuestións que atinxen directa-
mente ao seu traballo no río. Tentamos que todas as persoas que se
suman á iniciativa asistan a algunha das propostas formativas, ben sexa
participando nos cursos de formación ou mediante as saídas formativas.

Os cursos de formación son os espazos nos que se pretende capacitar
aos participantes do Proxecto Ríos na metodoloxía do proxecto para
levar adiante o seu traballo dun xeito sinxelo. Por outra banda, cumpren
a función de intercambio de experiencias e de coñecemento entre o per-
soal técnico do Proxecto Ríos e os participantes, así como do volunta-
riado ambiental entre si.

Anualmente realízanse dous cursos de formación coincidindo cada un
deles co inicio da campaña de primavera e de outono. Desenvólvense
ao longo dun día, dedicando parte da sesión da mañá a cuestións xerais
do proxecto (presentación de novos materiais, actividades en marcha,
etc.), así como a traballar temáticas máis específicas demandadas polos
participantes. A sesión da tarde céntrase no recoñecemento de macroin-
vertebrados, especies bioindicadoras fundamentais para o desenvolve-
mento do Proxecto Ríos. 

SAÍDAS FORMATIVAS

As saídas formativas son sesións de traballo teórico-práctico que se des-
envolven a pé de río con aqueles grupos que non puideron asistir aos

A eliminación de flora exótica invasora con voluntariado ambiental ten como finalidade
a restauración fluvial.

Formar, atender e coidar as persoas que queren custodiar os ríos é unha das misións
do Proxecto Ríos.

A formación é unha peza clave dentro do Proxecto Ríos.

cursos de formación ou que, aínda que o fixeron, demandan unha for-
mación máis personalizada. As saídas formativas adóitanse facer cun
ou varios grupos dunha mesma bacía. Nelas realízase unha inspección
guiada por unha educadora ambiental do Proxecto Ríos, seguindo o ma-
nual e resolvendo aquelas dúbidas que poidan aparecer sobre a meto-
doloxía de inspección e o seu desenvolvemento.

A CUSTODIA FLUVIAL

A custodia do territorio, e nomeadamente a custodia fluvial, é unha es-
tratexia de conservación que comeza a implantarse en Galiza. É un ins-
trumento que implica a participación de moitos actores da sociedade civil
organizada (propietarios de terreos, cidadanía en xeral e tamén empre-
sas privadas). Proxecto Ríos impulsou e colaborou nos últimos anos en
diversas iniciativas de custodia fluvial. Os Campos de voluntariado am-
biental do Tea, a creación da Rede de custodia fluvial Ulla Umia Lérez
ou as Limpezas simultáneas de río son un bo exemplo de iniciativas de
custodia fluvial.

Ligados a estes proxectos e outras iniciativas editáronse diferentes ma-
teriais entre os que destacan a publicación en 2013 do caderno “Custodia

fluvial nas bacías Ulla Umia Lérez” e en 2014 do Manual de custodia flu-
vial. A primeira trata da creación dunha rede de custodia fluvial, proceso
e resultados, e amosa tamén as actuacións realizadas polas distintas
entidades locais participantes da iniciativa. A segunda é unha guía prác-
tica para todas aquelas entidades que desexen poñer en marcha unha
iniciativa neste ámbito. Neste manual, repásanse algunhas das cuestións
ligadas á participación cidadá nos ecosistemas fluviais e propóñense di-
versas estratexias de estudo, conservación ou restauración. A súa ela-
boración foi unha demanda do voluntariado ambiental do Proxecto Ríos,
na que participaron os grupos máis activos.

LIMPEZA DE RÍOS

A crecente sensibilización da cidadanía fronte á degradación ambiental
ten levado a moitas persoas e entidades a organizar limpezas de río.
Malia que xa case ninguén contempla o río como un vertedoiro, aínda

queda moito lixo neles. En ocasións, os refugallos
presentes no río non representan un perigo para o
ecosistema, pero si supoñen un impacto visual ne-
gativo (papeis, plásticos, madeiras, etc). Noutras oca-
sións, os materiais depositados poden supoñer unha
fonte de contaminación debido ás substancias que
as compoñen (pilas, aceites de coche, baterías, pro-
dutos fitosanitarios, etc.), ou ben porque poden pro-
vocar alteracións en certos organismos.

Proxecto Ríos vén organizando desde o ano 2007
unha limpeza simultánea de ríos anual, coa preten-
sión, non tanto de retirar moitas toneladas de lixo
(que tamén), como de divulgar a necesidade de rea-
lizar unha limpeza ecolóxica. Nesta actividade parti-
cipan activamente distintas entidades sociais locais
como asociacións e concellos, sendo o Proxecto Ríos
o nexo común da iniciativa.

CONCLUSIÓN

Proxecto Ríos consolídase como unha das expe-
riencias de voluntariado ambiental de ámbito galego
con máis implantación na sociedade. A traxectoria
destes dez anos confirma a vontade das galegas e
galegos de participar en iniciativas de carácter am-
biental cando se lles ofrece a oportunidade. A res-
posta non puido ser máis positiva en canto ao
número das persoas participantes e á calidade do

seu traballo. A participación no Proxecto Ríos ten aumentado constan-
temente ao longo destes dez anos, chegando até os 317 grupos, o que
supón máis de 3.000 persoas comprometidas co estudo e conservación
dos nosos ríos. Ademais, a participación nas diferentes actividades pro-
postas desde a coordinación do proxecto, como os roteirríos, campos
de voluntariado, encontros de voluntariado, conversarríos, etc. ten sido
moi intensa por parte da cidadanía, cubríndose en todos os casos as
prazas ofertadas.

Proxecto Ríos ten sido un referente nestes anos en todo aquilo vinculado
á participación cidadá e aos ecosistemas fluviais, tanto dentro como fóra
de Galiza, polo que cumpriu o seu obxectivo de achegar a milleiros de
cidadás aos nosos ríos e amosarlles os seus valores e problemáticas.

Unha vez cuberta esta primeira premisa, entendemos que, alén de seguir
con esta tarefa ante novos actores, toca nos vindeiros anos compaxinar
este labor co de poñer en marcha proxectos de divulgación e conservación,
ben desde o Proxecto Ríos, ben en colaboración con outras entidades.

*Virxinia Rodríguez é presidenta de ADEGA e coordinadora do Proxecto Ríos desde o seu comezo.
Paco Bañobre e Ramsés Pérez son educadores ambientais de ADEGA e de Proxecto Ríos.

Web: www.proxectorios.org

Máis de dez anos realizando o Roteirríos, “unindo ríos e persoas”.

Máis de 300 grupos participan na actualidade en Proxecto Ríos.

